
Shivashatakam by Ramapanivada

రామపాణివాదవిరచితం శివశతకమ్

॥ శ్రీః  ॥
నమస్తే గౌరీశ! త్రిపురహర ! శమ్భో! త్రినయన  !

ప్రసీద  శ్రీకణ్ఠ  ! స్మరహర!మమాఘం హర హర! ।
భవామ్భోధేరస్మాదయి భవ! భవానుద్ధరతు  మాం

కృపాముగ్ధైః  స్నిగ్ధైరవికలమపాఙ్గైనుగుణైః    ॥ ౧॥
అతుచ్ఛశ్రీరచ్ఛస్ఫటికమణిశుభ్రైరవయవై   -
ర్దధన్నానారూపం  భుజగమయమాకల్పపటలమ్ ।

జటాజూటభ్రాజత్త్రిదశతటినీచన్ద్రశకలః  
కృపామ్భోరాశిస్త్వం శమయ శమలం మే పశుపతే! ॥౨॥

చలచ్చారీ చక్రభ్రమణరమణీయాభినయన  -
ఝ్ఝలత్కారి  ప్రేఙ్ఖత్ఫణివలయమఞ్జీరకటకమ్    ।

కపర్దవ్యామర్దస్ఫుటముఖరగఙ్గోర్మిపటలం  
తవావన్ధ్యం  సన్ధ్యానటనమహమీడే  పురరిపో! ॥ ౩॥

సమానన్దన్నన్దిప్రహతముఖారావమధురం  
సముద్గాయత్కాలీకరకలితతాలానుమిలితమ్  ।

స్తుతం భూతప్రేతైస్సురదనుజసామాజికమనో  -

వినోదం తే నృత్తం నుదతు దురితం మే స్మరరిపో! ॥ ౪॥
కపాలైర్మూర్ధన్యే   నిటిలతటనేత్రానలశిఖా -

విలీనేన్దుస్యన్దామృతఘటితజీవైరభినుతమ్    ।
వలద్భూపాభోగిప్రకరఖరశూత్కారముఖరం

ధుతాలస్యం లాస్యం తవ శివ! శివం మే వితరతు ॥ ౫॥
పదక్షేపోత్క్షేపక్షణపరిణతోన్నమ్రధరణీ  -
భరక్లాన్తాశాన్తద్విరదకృతఫీట్కారపరుషమ్  ।

నటన్నానావేషప్రమథగలహుఙ్కారబహలం

భజేఽహం భో శమ్భో! తవ తమనఘం తాణ్డవమహమ్  ॥౬॥
ముహుర్మూర్ధోద్ధూతిశ్లథభుజగరజ్జుప్రవిసర     -
జ్జటాఝాటాలీఢస్ఫుటితతటిదుద్గారిముదిరమ్   ।

హరిచ్చక్రాతీతప్రకటభుజసాహస్రమయి    తే
వినా జాడ్యం నాట్యం విఘటయతు శూలిన్!మమ రుజమ్ ॥ ౭॥

కరాగ్రవ్యావల్గడ్డమరుకచమత్కారకలిలం  
కరాలం చాముణ్డాగలవిగలితైరట్టహసితైః     ।

అరీణాహిశ్రేణీమణిమహితకాఞ్చీకలకలం
పురారే!పాపం మే హరతు భవతో నర్తనమిదమ్ ॥౮॥

మమాపాయం సాయన్నట!ఝటితి నిర్ధూయ  భగవ-
న్నుమాజానే!తుష్టో భవతు భువనాధీశ్వర! భవాన్ ।

క్షమేథా నాథ త్వం సకలమపరాధం మమ విభో!

నమస్తుభ్యం మృత్యుఞ్జయ ! జయ జయానఙ్గవిజయిన్ ! ॥౯॥
గిరీశ! శ్రీకణ్ఠ  ! త్రిపురహర ! శమ్భో! త్రిణయన !
స్మరారే!కాలారే! భవ!మృడ! పినాకిన్! పశుపతే! ।

విరూపాక్ష!స్థాణో ! శశిమకుట!హే శఙ్కర! శివ!
ప్రసీద  త్వం గఙ్గాధర !హర!మహాదేవ! భగవన్! ॥ ౧౦॥

ఉత్తంసీకృత ముగ్ధచన్ద్రముకుటం   త్వఙ్గత్తరఙ్గోల్లల    -
ద్గఙ్గావిష్టకపాలకన్దరఝరీఝాత్కారవాచాలితమ్     ।

నద్ధం  దేవ!సువర్ణవర్ణభుజగశ్రేణ్యా    తవాత్యున్నతే-
రభ్రాన్తభ్రమదభ్రజాలకలితామర్దం      కపర్దం  భజే ॥ ౧౧॥

ఫాలాక్షిజ్వలదాశుశుక్షణిశిఖాలేలిహ్యమానామ్బరం
చన్ద్రార్కాత్మకచారులోచనయుగం  చిల్లీలతోల్లాసితమ్   ।

చఞ్చత్కుణ్డలికుణ్డలద్వయలసద్గణ్డం     సునాసాపుటం
బిమ్బోష్ఠం  మృదుహాసభాసురతరం వన్దే తవాస్యామ్బుజమ్ ॥ ౧౨॥

కణ్ఠస్తే   శితికణ్ఠ ! కమ్బుసదృశః కాకోలరేఖాఙ్కిత-
శ్శ్లిష్టానేకభుజఙ్గహారపటలీసంవ్యానభవ్యోత్తరః    ।

భస్మాలిప్తమురశ్చ నిశ్చలరసం గౌరీకుచాశ్లేషణా -

దాసక్తామలకుఙ్కుమం సుమధురచ్ఛాయం మమాస్తు శ్రియే  ॥ ౧౩॥

సర్పజ్యాపరిఘృష్టినిష్ఠురకిణోత్కృష్టకోష్ఠాశ్చ     తే
మాలాశూలకపాలరఙ్కుపరశుప్రాయైరతిప్రోజ్జ్వలాః     ।

అష్టావిష్టవరాభయప్రదధురాశ్శ్లిష్టాహిరత్నాఙ్గదాః     
దుష్టధ్వంసనశిష్టరక్షణపరా   రక్షన్తు మాం బాహవః ॥ ౧౪॥

నిర్మజ్జత్తరనాభిరన్ధనిపతత్కాఞ్చీ    భుజఙ్గావలీ -
నీలాశ్మద్యుతిజాలమీలితనిజశ్యామత్వరోమావలీ ।

అవ్యాన్మామవలగ్నమీశ్వర! తవ వ్యాఘ్రాజినావేష్టనా  -

దత్యన్తాద్భుతహేతురుద్భటరుచిశ్రోణీవిభాగశ్చ  సః ॥ ౧౫॥
ఊరూమారరిపో! తవోరుకదలీస్తమ్భాతిశుమ్భత్తరౌ

ముక్తాశుక్తిసముద్గవల్గువిశదశ్రీశాలినీ    జానునీ ।
నమ్రాణామచిరాన్నిరాకృతవిపత్సఙ్ఘే  చ జఙ్ఘే శుభే

మఞ్జీరోరగమఞ్జుశిఞ్జితభృతౌ    పాదౌ చ వన్దామహే  ॥ ౧౬॥
నిత్యానమ్రనిలిమ్పరాజమకుటీనిర్మృష్టరేణూత్కరం 

నిశ్శేషాఘనిఘా(త)సాధకతమం నిర్వాణనిష్పాదకమ్ ।
నిష్ప్రత్యూహసమాధిశోధితధియామన్తఃస్ఫురత్సన్తతం

నిస్తన్ద్రం  తవ నీలకణ్ఠ ! చరణద్వన్ద్వం  నిషేవామహే ॥ ౧౭॥
అఙ్కారోపితపార్వతీకమభితస్సంసేవ్యమానం గణై -
రధ్యాసీనమధిత్యకామవిరతం కైలాసభూమీభృతః  ।

నన్దిస్కన్దగణేశభృఙ్గిరిటిభిర్నమ్రైరముక్తాన్తికం    
నాథ!త్వామనిశం నమామి పరచిన్మూర్తే! పశూనామ్పతే! ॥ ౧౮॥

ముక్తాభఙ్గపి (న)ద్ధసత్త్వవిశదాకారం   ముదామాశ్రయం
ముక్తాసఙ్గమునీన్ద్రవృన్దమనసామాసాద్యమాద్యం    మహః ।

ముగ్ధస్మేరముఖారవిన్దమతులం   ముగ్ధేన్దులేఖాధరం 
ముక్తేరాస్పదమావిరస్తు పురతో ముఢాత్మనో మే విభో! ॥ ౧౯॥

శ్రీకణ్ఠాయ   నమః శ్రితాఖిలజనశ్రేయస్కృతే   తే నమ-

శ్చణ్డీశాయ  నమశ్చరాచరజగజ్జీవాత్మనే  తే నమః ।
సర్వజ్ఞాయ  నమస్సమస్తశమలప్రధ్వంసినే  తే నమో

భూతేశాయ నమో భుజఙ్గపటలీభూషాభృతే  తే నమః ॥౨౦॥
పురహర! భవద్భక్తా దృప్తాః పురా త్రిపురాభిధా

విజితజగతశ్శక్త్యా దైత్యాస్త్రయః   కిల జజ్ఞిరే  ।
ప్రథితమవనౌ  గోకర్ణాఖ్యం  ప్రపద్య  భవత్పదం

సపది తపసా ధోరేణామీ విరిఞ్చమతోషయన్ ॥౨౧॥
తదను దనుజైస్తస్మాత్తిస్రః    పురో బత! లేభిరే

కనకరజతాయోభిః క్లృప్తాః  జగద్విచరిష్ణవః  ।
సరభసమమూరధ్యారూఢైర్గృహీతజటాదిక  -
స్ఫుటతరభవల్లిఙ్గైరఙ్గైర్జగన్తి      బభఞ్జిరే  ॥౨౨॥

కనకభవనం జ్యాయానస్యానుజో రజవాలయం
స కిల పరమో లోహాగారం క్రమాదభజన్త  తే ।

త్రిదివధరణీపాతాలాని  వ్యజేషత తే త్రయో
నను భవ! భవద్భక్తిర్వ్యర్థా నిసర్గదురాత్మనామ్  ॥౨౩॥

నిజపదపరిభ్రష్టాః   కష్టం  త్రివిష్టపవాసినో 
ధరణిశరణా భోగీన్ద్రాశ్చ  ప్రచేలురితస్తతః  ।

అధికవిధురాస్సర్వే దివ్యా విరిఞ్చముపాసత
త్వరితమయమప్యేతైస్సార్ధం   ముకున్దముపేయివాన్  ॥౨౪॥

అథ మధురిపుస్త్వద్భక్తానాం పురాం పునరాత్మనా
వధమసుకరం జానానోఽపి ప్రకామముపాయవాన్  ।

ద్రుతమివ  భవన్ బుద్ధాచార్యస్స  బోధితరోరధో
జినవరమతం వీణాపాణిం మునీన్ద్రమశిక్షయత్  ॥౨౫॥

విరమత తపోదుఃఖాన్మూర్ఖాః  కలేవరకర్శనాత్
న ఖలు పరలోకో వా క్లేశో  యదర్థమపార్థక   ।

క్వ పునరపరో దేహాదాత్మా క్వ వా శివ ఇత్యసౌ
కలహరసికో విష్ణోశిశష్యో  జజల్ప జగత్పతే! ॥౨౬॥

తదను మిలితాస్తత్రైవామీ  త్రయోఽపి  మహాసురా
జినమునిమహావృదాద్ధాదధ్యైయతాఖిలమాగమమ్   ।

జహురథ జటాభస్మాక్షస్రగ్భవత్ప్రతిమాదికం
నిఖిలమఖిలేశ!త్వాముచ్చైరశఙ్కమపాహసన్  ॥౨౭॥

మునివరముఖాదాకర్ణ్య  త్వం పురత్రయచేష్టితం 
ఝటితి ఘీటతాత్క్రోధాదుచ్చేస్తరాముదజృమ్భథాః! ।

4 sanskritdocuments.org



రామపాణివాదవిరచితం శివశతకమ్

ఘణఘణరణత్ఘణ్టోత్కణ్ఠం    మహోక్షమధిష్ఠితః
సరభసమవారుక్షో రూక్షాకృతిః స్ఫటికాచలాత్ ॥౨౮॥

సమజని రథస్తావత్క్షోణీ  రథాఙ్గతయా  స్థితౌ
మిహిరశశినౌ ధాతా సూతః కశా ప్రణవోఽభవత్  ।

। అపి చ తురగా జాతా వేదా ధనుః కనకాచలః
శిఖిముఖమరుత్పక్షో బాణః స్వయం మధుసూదనః ॥౨౯॥

ఫణివరగుణే సన్ధాయాస్త్రం   హరిం గిరికార్ముకే
నిటిలనయనజ్వాలోన్మిశ్రైస్తదగ్నిశిఖాశతైః    ।

క్వచన యుగపత్ప్రాప్తం భస్మీచకర్థ పురత్రయం
త్రిభువనపతే !యస్త్వం స త్వం ప్రసీద  నమోఽస్తు తే ॥ ౩౦॥

అప్రత్యుత్థాయినం   త్వాం ప్రతి  కుషితమతిర్దక్షనామా  ప్రజాసృట్
క్షిప్రం  ప్రారబ్ధదర్పాత్రిపురహర   ! భవద్భాగవర్జం  స యజ్ఞమ్  ।

విశ్వస్తైర్విశ్వసృడ్భిస్సహ  మహతి భృగుప్రాయక్లప్తక్రియాకే   
తస్మిన్నుజ్జృమ్భమాణే  సతి సముపసరత్సర్వసౌవర్గవర్గే  ॥ ౩౧॥

సోమాద్యైర్దక్షజామాతృభిరభిమిలితస్వస్వదారైరుదారై    -
ర్యానే ప్రస్తూయమానే  భవ! తవ రమణీ తత్క్షణం  దక్షపుత్రీ ।

మా గా మద్భాగవన్ధ్యం  మఖమసుఖకరం ద్రష్టుమిత్యష్టమూర్తే   !
సంరుద్ధాపి  త్వయా సా సపది గతవతీ దైవయోగో  బలీయాన్ ॥ ౩౨॥

ఉక్షారూఢాథ గత్వ సహ గణనివహైర్యజ్ఞశాలాం   వివిక్షు-

దక్షేణాక్షేపరూక్షాక్షరమభిలపతా వారితా ద్వారి తావత్ ।
నిన్దన్తీ   చన్ద్రమౌలే ! నిజమపి వితరనిర్భరక్రోధశోకా

పాత్రం  కాన్తేః స్వగాత్రం  సపది భగవతీయోగవహ్నావహౌషీత్ ॥ ౩౩॥
భూతాస్తావత్ప్రభూతా ఝటితి కటుతరక్రోధభారాతిఘోరా

భఞ్జన్తో  యజ్ఞవాటం  భయభరతరళానృత్విజస్తాడయన్తః ।
సర్వాన్ సంహర్తుకామాస్సపది భృగురుతాదుత్థితైరాశ్రయాశా   -

దుద్దామోద్రిక్త    సారైరృభుభిరభిహతా  రుద్ర ! విద్వావితాస్తే ॥ ౩౪॥
శ‍ృణ్వన్ కర్ణద్రుహం   తద్ద్రుతముపసరతో  నారదాద్దారనాశం

క్రుద్ధో  మూర్ధ్నః  సముత్పాట్య చ సపది జటామక్షిపస్త్వం ధరిత్ర్యామ్  ।
స్థూలద్రాధిష్ఠగాత్రస్ఫుటవివృతముఖః     స్పష్టదంష్ట్రః   ప్రనర్ద  -

న్నుద్భూతః కోఽపి కోపారుణపృథునయనోభూతలాద్భూతరాజః ॥ ౩౫॥
దక్షం దుర్నీతిదక్షం జహి విహతమఖో వీర!హే వీరభద్ర !
క్షుద్రోఽసావప్రియం   నః సుబహు విహితవానిత్థమేనం  న్యయుఙ్క్థాః  ।

సోఽపి ప్రీతిప్రకర్షద్రుతతరచరణన్యాసనమ్రీకృతాద్రి      -
ర్భూతైః  సార్ధం  ప్రతస్థే  ముఖరితభువనో నిష్ఠురైరట్టహాసైః     ॥ ౩౬॥

శమ్భో! సద్భ్రాన్తజమ్భాన్తకవరుణమరుద్ధర్మవిత్తాధినాథం 
బిభ్యత్సభ్యం వివిగ్నద్రవదతిథిజనం  యజ్ఞవాటం  విభిన్దన్  ।

ఉత్కృన్తన్నుత్తమాఙ్గం  భువి వినిపతితస్యాశు దక్షస్య తస్య
ప్రక్షోభీ  వీరభద్రో గతఘృణమజుహోత్తత్క్షణం  దక్షిణాగ్నౌ ॥ ౩౭॥

కుర్వన్ దుర్బారవీర్యస్తవ భువనపతే!శాసనం భాసమానో
మానోద్రిక్తావలేపప్రమథపరివృతో   ధీరధీర్వీరభద్రః  ।

సద్యః సమ్ప్రాప్య సమ్ప్రీణితసకలజనస్నేహవన్తం భవన్తం
వ్యానమ్రాతామ్రభూరిస్ఫుటవికటజటాస్పృష్టపాదో    వవన్దే ॥ ౩౮॥

సన్త్రస్తాస్తత్ర   సఙ్క్రన్దనధనదశిఖిప్రేతరాజప్రధానా   -

స్సర్వే గీర్వాణసఙ్ఘాస్సహ  శతధృతినా తుష్టయే  తుష్టువుస్త్వామ్  ।
ప్రీతస్త్వం   జీవయామాసిథ విగలదసుం దగ్ధమస్తం  తు దక్షం

ప్రాయస్త్వం  ప్రాణయామాసిథ  పశుశిరసా నిర్వహన్ పూర్వకాయమ్ ॥ ౩౯॥
దాక్షాయణ్యా వినాశాదుపరతహృదయో రుద్ధసర్వేన్ద్రియస్స  -
న్నాసీనస్త్వం హిమాద్రౌ మహసి పరతరే లీయమానాన్తరాత్మా ।

ప్రారబ్ధాశ్శర్వ  ! నిర్వాణకృదపి తపసి వ్యాపృతానాం తపాంసి
శ్రేయస్కామాయ  మహ్యం స హి సకలపతే! చన్ద్రచూడ ! ప్రసీద  ॥ ౪౦॥

యోగోత్సృష్టస్వతనురతనుప్రేమభారా   సతీ సా
మేనా నామ్ని క్షితిధరపతేర్వల్లభాయాం  జనిత్వా ।

రత్యా సార్ధం  భవతి భగవన్నఙ్గరేఖామపుష్ణాత్ 
పూర్వాభ్యస్తం త్యజతి న శరీరాన్తరస్థో హి జీవః ॥ ౪౧॥

తాతాదేశం సరసమురరీకుర్వతీ పార్వతీ సా
సాకం వృన్దైరనుపది  ముదా సమ్ముఖీనాం సఖీనామ్ ।

బ్రహ్మానన్దప్రవణమనసం    బ్రహ్మమూర్తే ! భవన్తం
పుష్పైర్మాల్యైర్నియమసలిలైశ్చాదరాత్పర్యచారీత్    ॥ ౪౨॥

దేవాస్తావద్దనుజపతినా  తారకేణాభిభూతా-

శ్శక్రాద్యాస్తే  శతధృతిముపాసాద్య సర్వం శశంసుః ।
సోఽప్యద్రాక్షీత్క్షపితతపసః   స్వీకృతాయాముమాయాం

వీర్యాధానం వరద! భవతః స్వార్థసిద్ధేరుపాయమ్   ॥ ౪౩॥
తస్యాదేశాత్త్రిదశపతినా  సంస్మృతః పుష్పధన్వా

రత్యా సాకం సహ చ మధునా సత్వరం సమ్ప్రపేదే ।
కిఞ్చానుజ్ఞామచలవిమతస్యాదరాదాదదానో

మానోన్మత్తః శమనదమన!ప్రావిశత్త్వన్నివాసమ్  ॥ ౪౪॥
మాలేయోద్యత్పరిమలభృతా మారుతేనారుతేన

ఆలేయాద్రౌ పరభృతతతేశ్చాధునానో వనాని ।
స్వాముద్దిశ్య  త్రిపురవిజయిన్నిక్షుచాపః  స్వచాపే

లోలమ్బజ్యామృదుని సమధాదాశు సమ్మోహనాస్త్రమ్  ॥ ౪౫॥
కిశ్చిద్ధైర్యస్ఖలనచలితో   దిక్షు విక్షిప్తచక్షు-

ర్దక్షారాతే ! దరపరిగలన్మాల్యధమ్మిల్లభారామ్  ।
గాఢోత్కమ్పస్తనభరపరిభ్రష్టపట్టోత్తరీయా    -

మారాధ్యన్తీమచలతనయామైక్షథాస్త్వం  పురస్తాత్ ॥ ౪౬॥
ముగ్ధస్మేరం  ముహురుపచితం త్రాసలజ్జానురాగ  -
వ్యక్తీభావప్రవణనయనోపాన్తమస్యా   ముఖాబ్జమ్  ।

పశ్యన్ కిఞ్చిద్ధృత  ఇవ భవానఙ్గ శ‍ృఙ్గారలక్ష్మ్యా
సద్యో బుద్ధ్యన్నథ  పశుపతే!హేతుమత్రాన్వియేష  ॥ ౪౭॥

తత్రాపశ్యోం  వలయితధనుర్న్యస్త సమ్మోహనాస్త్ర -
స్తిష్ఠన్తం   తం త్రిణయన !మహాడమ్బరం శమ్బరారిమ్ ।

క్రోధోద్రేకప్రకటకుటిలభ్రుకుటీభీమవక్త్ర     -
స్తార్తీయీకం  నయనమకృథాః కిఞ్చిదుత్పక్ష్మలం త్వమ్ ॥ ౪౮॥

కల్పాపాయేష్వఖిలభువనగ్రాసగృధ్నోరముష్మా -
దూష్మోత్కర్షగ్లపితవిబుధోత్తంసమన్దారమౌలేః    ।

ప్రత్యుద్వాన్తైః   స్ఫుటకటురవైర్మారమహ్నాయ  వహ్నే-
ర్జ్వాలామాలైరకురుత   భవాన్ భస్సమాత్రావశేషమ్  ॥ ౪౯॥

త్రాసోద్భ్రాన్తత్రిదశపటలీదూరముక్తాన్తరిక్షా   -

దస్మాద్దేశాదతిముఖరితాన్మారవధ్వా  బిలాపైః  ।
అన్తర్ధాయ  ప్రమథనికరైస్సార్ధమర్ధేన్దుమౌలే     !
కైలాసాద్రిం   సముపగతవాన్ పాతు రోగాద్భవాన్ మామ్ ॥ ౫౦॥

భయోపహితవేపథుత్రుటితబన్ధసన్ధారిత   -
ప్రభూతకబరీభరా  సపది శైలరాజాత్మజా  ।

ససమ్భ్రమముపేయుషా కిల తుషారభూమీభృతా
నిజం పదమనీయత ప్రచితకేలిరాలీజనైః   ॥ ౫౧॥

భవన్తమఖిలేశ్వర! ప్రకృతిదుర్లభం   వల్లభం
విధాతుమనసా తయా విషమవాణవిధ్వంసినమ్ ।

స్వమాతృపితృబన్ధుభిశ్చిరనిరుద్ధయాపి   క్షణా-

దుపాక్రమి  తపో మహచ్చరితుమేవ తత్రోమయా  ॥ ౫౨॥
విహాయ విహృతౌ రతిం విమలభూషణాన్యుజ్ఝతీ

విధార్య తరువల్కలం విదధతీ జటామణ్డనమ్  ।
వివిక్తమభిలాషుకా విపినచాటమాసేదుపీ

విశేషవిజితేన్ద్రియా  వితనుతే స్మ తీవ్రం  తపః ॥ ౫౩॥
శనైరనశనాయ యావధుతపర్ణయాపర్ణయా 

విసోఢతుహినావపాశ్రజలధారయా  ధీరయా ।
అనారత భక్త్పరస్మరణధన్యయా కన్యయా

ముదా స్థితముదారయా  సుచిరమేతయాపూతయా ॥ ౫౪॥
పరీక్షితుముపాగతో వరద! వర్ణిలిఙ్గీ  భవా-

నుదాహృతతదాదృతవ్రతవిశేషదోషోఽపి  సన్ ।
తదీయదృఢనిశ్చయోదితనితాన్తసన్తోషితో

నిజం వపురపప్రథత్  పృథుమహో మహామోహనమ్ ॥ ౫౫॥
విలోక్య తపసః ఫలం విమలహాసముగ్ధాననం

విలోలఫణికుణ్డలం  బిలసదిన్దుచూడామణిమ్  ।
భవన్తమచలాత్మజా బహలరాగలజ్జాకులా

వికమ్పితఘనస్తనీ వినిమమజ్జ మోదార్ణవే  ॥ ౫౬॥
విసృజ్య భవనాయ తాం విరహదూయమానో భవా-

నయాచత హిమాచలం మునిముఖేన ముగ్ధేక్షణామ్  ।

స చాపి సచరాచరత్రిభువనేశ్వరం  శాశ్వతం
భవన్తమనుజజ్ఞివానతిముదైవ   జామాతరమ్ ॥ ౫౭॥

వివోఢుమచలాత్మజామచలతోఽచలస్త్వం విభో!

విశేషమణిభూషణాయితకపాలసర్పావలిః ।
గృహీతసితచామరైశ్శతమఖాదిభిశ్చామరై  -
స్సమం చ మధువైరిణా  ముదితచేతసా వేధసా ॥ ౫౮॥

సమేత్య హిమవత్పురం సముపక్లృప్తవైవాహిక   -
ప్రశస్తశుభవస్తుకం   ప్రమథనాథ !తుష్టో భవాన్ ।

ఉపాయత కృపానిధే! గిరివరేణ దత్తాముమా-

మశోభత స తావకాలికదృగగ్నిసాక్షీ విధిః ॥ ౫౯॥
ప్రపద్య  రజతాచలం ప్రకృతిరమ్యయా  ధర్మ్యయా

సహైవ  శివశీలయా సరసలీలయా బాలయా ।
తయా సతతమారమన్నమితమోదశాలీ భవాన్

భవార్ణవవిఘూర్ణితం   వరద!పాతు మామాతురమ్ ॥౬౦॥
పరిణతఘనరాగరమ్యభావాం

గిరితనయామధిరోప్య వామమఙ్కమ్ ।
గిరివరమణిమన్దిరే  విరాజన్

గిరిశ! విభో! పరిపాలయానిశం మామ్ ॥౬౧॥
అవిరతమవతంసితార్ధచన్ద్రం 

ప్రవిలసదణ్డజకుణ్డలాభిరామమ్    ।
పరశుమృగసనాథపాణిపద్మం

పరమశివ! ప్రణమామ్యహం  భవన్తమ్ ॥౬౨॥
నిరవధినిగమాన్తశీలనేన

స్ఫుటజనితాద్వయవోధశోధితానామ్ ।
అవిరలతమమాత్మని స్ఫురన్తం

భజతు మనో మమ నిష్కలం భవన్తమ్ ॥౬౩॥
అపరిమితమనాదిమన్తహీనం

విమలమవిక్రియమక్రియం   విశాలమ్ ।
జనవచనధియామగోచరం తం

భజతు మనో మమ నిష్కలం భవన్తమ్ ॥౬౪॥

ప్రతిఫలదివ  భాతి యత్ర శుద్ధే
స్ఫటికమణావివ కార్యజాతమేతత్ ।

కమపి తమతమస్కమద్వితీయం
భజతు మనో మమ నిష్కలం భవన్తమ్ ॥౬౪॥

సృజతి కిల జగన్తి సాక్షిమాత్రే
స్థితవతి  నిశ్చలధామ్ని యత్ర మాయా ।

యమియమిహ జనాయ నిహ్నుతే తం
భజతు మనో మమ నిష్ఫలం భవన్తమ్ ॥౬౬॥

బహిరబహిరపి ప్రకాశమానం
నను జగతో విగతోచ్చనీచభావమ్ ।

ఉపనిషదుపగూఢముజ్జ్వలం  తం
భజతు మనో మమ నిష్కలం భవన్తమ్ ॥౬౭॥

అనుభవరమణీయమర్థనీయ
నిరుపధిభక్తిగుణేన గమ్యమాహుః ।

పరచిదనఘరూపమవ్యయం తం
భజతు మనో మమ నిష్కలం భవన్తమ్ ॥౬౮॥

జననమరణసిన్ధుముత్తరీతుం
శరణమియం ఖలు యస్య భావనైవ  ।

తమిమమమితసమ్మదాతిసాన్ద్రం
భజతు మనో మమ నిష్కలం భవన్తమ్ ॥౬౯॥

పరమశివ!పురాన్తకాన్తకారే!
గిరితనయారమణార్ధచన్ద్రమౌలే  ! ।

త్రిణయన !హర! శఙ్కర! స్మరారే!
వృషవరవాహన!ధూర్జటే ! నమస్తే ॥ ౭౦॥

కల్పస్యాదావుదీతం కిల కిమపి మహస్తావక దేవ శమ్భో!
గమ్భీరిమ్ణా గరిమ్ణాపి  చ విపులతయా చాపరిచ్ఛేద్యమాద్యమ్ ।

అత్యాదిత్యం తదత్యున్నతమతివిమలం వీక్ష్య సార్ధం  సురౌఘై -

స్సమ్భూతా విష్ణుజమ్భాన్తకశతఘృతయో  విస్మితాస్తే బభూవుః ॥ ౭౧॥

కస్యేదం కిం ప్రమాణం  కిమధికరణమిత్యత్ర జిజ్ఞాసమానౌ
మానోత్సిక్తావధస్తాదుపరి చ యుగపజ్జగ్మతుస్తిగ్మవేగౌ  ।

కృత్వా వృత్రారిమత్ర  ప్రతిభువమగజాకాన్త  ! విష్ణుర్విధిశ్చ
ప్రజ్ఞావన్తావపీమావిహ   తు విదధతుర్మోహతస్సాహసిక్యమ్ ॥ ౭౨॥

తత్రాధోమార్గగామీ   మధురిపురతలాదీనథో సప్తలోకాఁ-
ల్లఙ్ఘిత్వా   కారణామ్భోనిధిమధికజవేనావగాఢో విచిన్వన్ ।

దివ్యానాం వత్సరాణామయుతమయమతీయాయ నైవోపలేభే
భూమన్!ధామ్నోఽవధిం తే తదను నివవృతే వన్ధ్యయత్నః  స దేవః ॥ ౭౩॥

ఊర్ధ్వం  సప్తాపి లోకాన్ద్రుతమధరయతా  వేవసా తావతోఽబ్దా -

న్మార్గిత్వా  మార్గఖేదాదాధికవిధురితైరిన్ద్రియైర్మన్దితేన      ।
కిఙ్కర్తవ్యత్వమూఢేన చ సమధిగతా కేవలం దైవయోగా -

న్మూర్ధస్తే   నిష్పతన్తీ మిలదలిపటలా దివ్యహేమాబ్జమాలా  ॥ ౭౪॥
దివ్యత్వాదాలపన్తీం తవ భువనవిభో!మౌలిమాలాం విదిత్వా

మత్పాణావల్పకాలం వస నిభృతమితి ప్రార్థయామాస   ధాతా ।
సాపి గ్రాహం  స్మ కస్మైచన  పునరనృతం నాభిధాతాసి చేత్ త్వం

ధాతస్త్వత్పాణిమేయామితి విధిరపి తామేవమిత్యభ్యుపాగాత్ ॥ ౭౫॥
పాణావాదాయమాలామథ ముదితమనాస్సన్నివృత్తో విరిఞ్చో

యత్రాస్తే   వృత్రవైరీ   సహ మధురిపుణా తత్ర సఙ్గచ్ఛతే  స్మ ।
పృష్టస్తాభ్యాం  చ దృష్టా కిము కమలభవ!వ్యుష్టిరస్యేతి  తావ-
న్మూర్ధ్నామేకం  ధునానః పరమనుమతవానఞ్జసా  పఞ్చమూర్ధా ॥ ౭౬॥

తావత్కోటీరభారస్ఫురదమరధునీ వీచిలోలేన్దులే  ఖం
రాజద్భూషాభుజఙ్గం  కరకలితకురఙ్గోరుఖట్వాఙ్గశూలమ్   ।

వైయాఘ్రం   చర్మ రమ్పం పరిదధదధిరూఢం చ తుఙ్గం  మహోక్షం
సాక్షాదాస్థాయ  రూపం నిజమజవలజిన్మాధవేభ్యః స్థితస్త్వమ్   ॥ ౭౭॥

క్రోధేనోజ్జృమ్భమాణస్త్వమథ   కమలజస్యాశు మిథ్యావధూతం
ముఖ్యం మూర్ధానమూర్ధ్వస్థితమలమలునాః    పాణిజైః  పద్మలావమ్ ।

కృత్తోఽసావుత్తమాఙ్గో మమ భవతు తవ వ్యక్ష! భిక్షాకపాలః
త్వం భూయా భిక్షుక(స్యా ?శ్చా)నియతమిహ బహూనిత్యయం చాశపత్త్వామ్ ॥

౭౮॥

శాపశ్చాపన్నబన్ధోస్తవ   భువనతలే సఞ్చరిష్ణోస్సహిష్ణో  -

లోకానుగ్రాహకోఽభూదతిథిమసులభం  యద్భవన్తం లభన్తే ।
యావత్పూర్ణః  కపాలో భవతి పశుపతే!తావదేనం త్యజేతి

బ్రహ్మా  తే శాపమోక్షం వ్యతరదతిముదా ప్రస్థితస్త్వం    కపాలిన్ ॥ ౭౯॥
భిక్షాం దేహీతియాజ్ఞాపి  హి మహతితరా త్వన్ముఖేన్దోః  ప్రవృత్తా

వాఞ్ఛన్తి శ్రోతుమేనామమరయువతయస్సన్నిధానోత్సుకాస్తే  ।
యోఽసావాసాద్య సద్యో దివమటతి భవాన్ భిక్షుకో దక్షవైరిన్ !
సోఽయం దారిద్ర్యదుఃఖం  మమ హరతు మహాదేవ! శమ్భో! నమస్తే ॥౮౦॥

శరన్మేఘశ్వేతం శశధరకలాశేఖరం లోకరమ్యం
శమస్యైకావాస  శమితశమలం శైలకన్యోపగూఢమ్  ।

శయామ్భోజభ్రాజత్పరశుహరిణం  శఙ్కరం శాన్తిభాజాం
శరీరం తే శమ్భో! శతధృతినతం శాశ్వతం మే చకాస్తు ॥౮౧॥

విశుద్ధం  విస్తీర్ణ  విజితవిమతం విశ్వలోకైకవన్ద్యం 
విముక్తేరాధారం విమలచరితం విష్టపానామధీశమ్  ।

విరాజన్తం స్వాన్తే విరతవిషయే విశ్రుతానాం  మునీనాం
విభో! విజ్ఞేయం  త్వాం వినయవిశదో వీతతన్ద్రం  నమామి ॥౮౨॥

ప్రసీద  శ్రీకణ్ఠ  ! ప్రమదశమనప్రాణ   సంహారశూర!
ప్రపన్నార్తిధ్వంసిన్ ! ప్రవరవరద !ప్రాణినామేకనాథ ! ।

ప్రకృష్టప్రజ్ఞానప్రథితనిలయ     !ప్రాప్తయేఽహం  ప్రశాన్తేః
ప్రణౌమి  త్వామీశ! ప్రణవవపుషం  ప్రాఞ్జలిశ్చన్ద్రమౌలే   ! ॥౮౩॥

చరిత్రం  తే స్తోతుం చరణయుగలం చారు చిత్తేన ధర్తు
చలత్వం హిత్వాహం చరమసమయే చన్ద్రచూడేతి  జప్తుమ్ ।

చతుర్వేదీమూర్తే! చతురకరణశ్చత్వరే వా బనే వా
చరన్నక్లేశః  స్యాం చపలచపలాచఞ్చలాసోర్వరం తత్ ॥౮౪॥

పరబ్రహ్మాత్మానం  పరచిదమలం పార్వతీప్రాణనాథం
పరిచ్ఛేదాతీతం పరిణతలసత్పార్వర్ణేన్దుప్రకాశమ్    ।

పరిత్రాతారం  నః పరమకరుణాపాత్రమేకం  పవిత్రం
పశూనాం నాథం త్వాం పరమనుభజే పాపజాతోపశాన్త్యై  ॥౮౫॥

కదాహం తే కాన్తం కరపరిలసత్కఙ్కణాహిప్రకాణ్డం 

కపాలాలఙ్కారం కపిశకలమానమ్రకోటీరభారమ్  ।
కపోలవ్యాలోలత్కనకఫణభృత్కర్ణభూషాభిరామం

కపర్ద్దిన్నీక్షిష్యే  కథమపి వపుః కామదం కామవైరిన్ ! ॥౮౬॥
భజేఽహం భోః శమ్భో! భవభయహరం భానుకోటిప్రకాశం

భవన్తం భర్తారం భజనవిదుషాం భక్తిభాజాం జనానామ్ ।
భవానీనాథ! త్వం భవ భవ! భవద్భావనాభాగినో మే

భవిష్యజ్జన్మచ్ఛిద్భవతు  చ భవాన్ భద్రదో  భద్రకేతో ! ॥౮౭॥
నమామి శ్రీకణ్ఠం   నతినుతివిదాం,నాకినాం నాథమేకం

నటన్తం సన్ధ్యాయాం  నయనసుభగం నన్దినాన్దీవిలాసమ్   ।
నమస్యద్భిః సద్భిర్నరకహతయే నన్దితం  నారదాద్యై -
ర్నయన్తం కల్యాణం నను నతిమతో నాథ శమ్భో! భవన్తమ్ ॥౮౮॥

నిరీహం నిస్సఙ్గం  నిగమగమకం నిర్మలం నీలకణ్ఠం
నిరుత్సేకం నిత్యం నిరుపమతమం నిశ్చలానన్దసాన్ద్రమ్   ।

నిరన్తం నిర్మూలం నిరవధిగుణం నిర్గుణం  నిర్విషణ్ణం
నిషేవే దేవ!త్వాం నిఖిలజగతాం నిర్భరోల్లాసహేతుమ్  ॥౮౯॥

జగన్నాథం వన్దే జనితజగతం జన్మమృత్యూ హరన్తం
జటాజూటోద్వేల్లజ్జలభరలసజ్జహ్నుకన్యావతంసమ్    ।

జనానామారాధ్యం జయకరమలం జాగరూకం సదా త్వాం
జయేశ! త్వం శమ్భో! జనయ నను మే జన్మసాఫల్యముచ్చైః  ॥౯౦॥

నమదమరకిరీటశ్రేణిశోణాశ్మరశ్మి -
చ్ఛురణతరుణరాగశ్రీమదఙ్ఘ్రిప్రకాణ్డమ్     ।

నిరుపమతమజఙ్ఘాజానుపీనోరుకాణ్డం 
ప్రతిదివసముపాసే  చన్ద్రమౌలే ! భవన్తమ్ ॥౯౧॥

పృథుకటితటం శోభివ్యాఘ్రచర్మావనద్ధ  -
స్ఫురదురగఫణాలీరత్నకాఞ్చీకలాపమ్ ।

అవనతశుభనాభీశోభమానావలగ్నం
ప్రతిదివసముపాసే  చన్ద్రమౌలే ! భవన్తమ్ ॥౯౨॥

తరల భుజగహారస్ఫారశుభ్రస్థిమాలా  -

శబల విమలభస్మాలేపదోరన్తరాలమ్ ।

గరలరుచికరాలశ్యామలాకుణ్ఠకణ్ఠం 
ప్రతిదివసేముపాసే  చన్ద్రమౌలే ! భవన్తమ్ ॥౯౩॥

ఫణికటకవిరాజత్పాణిలగ్నాక్షమాలా-

పరశుహరిణశూలజ్ఞానముద్రాకపాలమ్   ।
గిరిదుహితృకుచోద్యత్కుఙ్కుమాలఙ్కృతాఙ్గం

ప్రతిదివసముపాసే  చన్ద్రమౌలే ! భవన్తమ్ ॥౯౪॥
విశదదశనరోచిరశ్శ్లిష్టబిమ్బాధరోష్ఠ   -
ద్యుతిజితశశికాన్తి స్యూతచూతప్రవాలమ్  ।

రుచిమసృణఫణాభృత్కుణ్డలాలీఢగణ్డం 
ప్రతిదినసముపాసే  చన్ద్రమౌలే ! భవన్తమ్ ॥౯౫॥

నిటిలనయనకోణప్రస్ఫురద్విస్ఫులిఙ్గ  -
ప్రసరదరుణరోచిర్మణ్డలీశోణఘోణమ్   ।

వికచకమలపత్రశ్రీమదక్షిద్వయీకం 
ప్రతిదివసముపాసే  చన్ద్రమౌలే ! భవన్తమ్ ॥౯౬॥

నిహుతమదనహవ్యద్రవ్యభవ్యాగ్నిదీవ్య -
న్నయనతిలకరేఖాశాలిఫాలాన్తరాలమ్ ।

చటులకుటిలచారుశ్రీకచిల్లీవిటఙ్కం 
ప్రతిదివసముపాసే  చన్ద్రమీలే । భవన్తమ్ ॥౯౭॥

కలితకనకశోభారమ్యశమ్యాకమాలం
సురసరిదురువీచిస్పన్దమానేన్దులేఖమ్   ।

దధతమురగనద్ధం  చారుకోటీరభారం
ప్రతిదివసముపాసే  చన్ద్రమౌలే ! భవన్తమ్ ॥౯౮॥

స్ఫటికధవలదేహం స్ఫారకాన్తిప్రవాహం
నవభసితవిలేపం నాశితాశేషపాపమ్ ।

కలిశమనవిభావం కామదం వామదేవం
ప్రతిదివసముపాసే  చన్ద్రమౌలే ! భవన్తమ్ ॥౯౯॥

చరితగుణపవిత్రం  చారుకారుణ్యపాత్రం
చటులనిటిలనేత్రం  చన్ద్రికాశుభ్రగాత్రమ్    ।

రుచిభరజితమిత్రం  రుద్రమాపన్నమిత్రం 

ప్రతిదివసముపాసే , చన్ద్రమౌలే ! భవన్తమ్ ॥ ౧౦౦॥
శివమనుదినం ధ్యాయం ధ్యాయం శివస్తవమాదరాత్

పఠతి ఘటితం పద్యైరేభిశ్శతేన  సుఖేన యః ।
స ఖలు నిఖిలానాసాద్యార్థాన్  కృతార్థమనా  జన-
స్స్వతనువిలయే శమ్భోః స్థానం  సనాతనమాప్నుయాత్ ॥ ౧౦౧॥

శివస్తవః సమాప్తః ।
శ్రీగురుపాదేభ్యో  నమః ।
ఓం నమశ్శివాయ ।
రామోయత్పాణివాదో గురుచరణసరోజన్మరేణుప్రసాదా -

దేతావద్విష్ణుపాదస్తవమపి  చ శివస్తోత్రమత్ర  వ్యతానీత్ ।
ప్రీత్యై   భూయాద్బుధానాం తదిదమఘహరం చాస్తు నిస్తన్ద్రమేత  -
న్నిత్యం భక్తిప్రకర్షోత్తరమనుపఠతామీహయా     దేహభాజామ్ ॥

శ్రీగురుపాదేభ్యో  నమః ।
శుభమస్తు ।

Introduction

Shivashataka is a stotra on Lord Shiva in ten dashakas of ten stanzas each by Ramapanivada,

the prolific writer who lived in Kerala in the eighteenth century of the Christian Era. The

subject matter of these dashakas is as follows:

I. The first two and the last two shlokas in this dashaka form a general invocation on

Lord Shiva. The other six shlokas are devoted to the description of His evening dance,

the tandava, the grosser aspects of which are given greater emphasis than the finer ones.

The metre is shikhariNI.

II. The first seven shlokas of this dashaka constitute a head-to-foot description of the Lord

and the last three shlokas form His general praise. The metre is shArdUlavikrIDita.

III. This dashaka details the well-known story of Tripura-dahana. The metre is hariNI.

IV. This is in the sragdharA metre and gives an account of Dakshayaga.

V, VI. These two dashakas deal with the marriage of Parvati. The fifth describes the birth

of Sati as the daughter of Himavan, her attendance on Shiva who was in deep penance,

the attempt of Cupid at the instance of the Devas to kindle the fire of love in Shiva for

ParvatI, and his miserable discomfiture and death. The sixth dashaka describes Parvati’s

penance, Shiva’s appearance before her as a Brahmacharin to test her mind and the final

marriage between them. The metre of the fifth dashaka is mandAkrAntA and that of the

sixth prithvi.

VII. This is a general eulogy on the Lord in his nishkala form and so from a philosophical

point of view. supreme Brahman, boundless and without beginning or end. Words cannot

describe Him. He creates the world through Maya, but keeps himself out of its influence.

Devotion to Him is the only means of crossing the ocean of Samsara, and it is through

devotion and devotion alone is He attainable. The metre is puShpitAgrA.

VIII. The story of the appearance of a very brilliant, majestic and extensive halo of Shiva in

the beginning of Kalpa, the attempt of Brahma and Vishnu to find cut its upper and lower

limits and their failure, Brahma’s false utterance that he was able to see the upper limit,

and enraged at this false assertion Shiva’s clipping off one of his heads, and Brahma’s curse

that Shiva should beg in the skull-cap of the head so removed till it is filled, is given in this

dashaka. The metre is sragdharA.

IX. This dashaka is in the meghavisphurjita metre, and is a general praise of the Lord.

X. A pAdAdikesha description of the Lord is the subject-matter of this concluding dashaka,

which is written in the mAlinI metre.

The language of this stotra is stately, as is the case withmost of the works of Ramapanivada,

but it lacks by comparison the gracefulness which characterises some of his other stotras.

Proofread by PSA Easwaran

